8 нче сыйныф информатика курсы

Дәрес № 6
1. бүлек.  Компьютер белән беренче танышу.
Компьютерның аппарат тәэмин ителеше. Компьютер хәтере.
Максатлар: мәгълүматны үлчәү берәмлекләрен,текстның мәгълүмати авырлыгын үлчи белүне тикшерү, белемнәрне ныгыту; клавиатурада клавишлар төркемен, бармакларның дөрес торышын кабатлау; компьютерның архитектурасы, төзелү принциплары белән танышу; эчке һәм тышкы хәтер турында белемнәр үзләштерү өчен шартлар тудыру.
Җиһазлау:  карточкалар, клавиатура тренажеры, ПК, дәреслек.
Дәрес барышы
1. Үзләштерелгән белемнәрне актуальләштерү.
1) Клавиатурада   клавишлар төркемен күрсәтү (берничә укучы).
2) Язма эш башкару .

1 вариант

1. Мәгълүматны үлчәүнең алфавитлы алымының асылы нидә?

2. Компьютер эчке хәтергә урнашкан программа белән идарә ителә дигән җөмләнең мәгълүмати авырлыгы күпме? (1 символ 1 байтка тигез)
3. 64 символдан торучы алфавитта төзелгән хәбәр 20 символдан тора. Бу хәбәрнең мәгълүмати авырлыгы күпме?
4. 12288 бит алып торучы хәбәрнең мәгълүмати авырлыгы күпме килобайтка тигез?

5. Текстны язу өчен 256 символдан торучы алфавит кулланылган. Бер биттә 30 юл, һәр юлда 70 символ булса, 5 битлек текстның мәгълүмати авырлыгы күпме?
6. Рус телендәге г символына клавиатурада кайсы бармак туры килә?

2 вариант

1. Мәгълүматны үлчәүнең алфавитлы алымының асылы нидә?

2. Байтның тәртип номеры аның адресы дип атала дигән җөмләнең мәгълүмати авырлыгы күпме? (1 символ 1 байтка тигез)

3. 32 символдан торучы алфавитта төзелгән хәбәр 80 символдан тора. Бу хәбәрнең мәгълүмати авырлыгы күпме?

4. 1536 бит алып торучы хәбәрнең мәгълүмати авырлыгы күпме килобайтка тигез?

5. Текстны язу өчен 256 символдан торучы алфавит кулланылган. Бер биттә 60 юл, һәр юлда 20 символ булса, 8 битлек текстның мәгълүмати авырлыгы күпме?

6. Рус телендәге м символына клавиатурада нинди бармак туры килә?
2. Яңа теманы аңлату.
ЭХМ архитектурасы дип кулланучы һәм программачы өчен компьютерның төзелешен һәм эш принципларын җитәрлек дәрәҗәдә тасвирлауны әйтәләр.
Үзенең вазифасы буенча компьютер – мәгълүмат белән эшләү өчен кирәк булган универсаль техник чара.

Кешенең мәгълүмати функциясе 4 төп компоненттан тора:
· мәгълүматны кабул итү (кертү)

· мәгълүматны истә калдыру (хәтер)
· фикерләү процессы (мәгълүматны эшкәртү)

· мәгълүматны тапшыру (чыгару)
Компьютер фикерләүче кешенең функцияләрен башкара торган җайланмалардан тора, ягъни:
· кертү җайланмасы

· истә калдыру җайланмасы – хәтер

· эшкәртү җайланмасы – процессор

· чыгару җайланмасы

Компьютер хәтерендә бирелмәләр һәм программалар саклана.
Бирелмәләр – компьютерда программа юл белән эшкәртелүче мәгълүмат.
Программа – мәгълүматны эшкәртү мәсьәләсен чишү өчен компьютер башкарырга тиешле гамәлләр (командалар) эзлеклелеген билгеләү.
 Компьютер төзелешенең һәм эшенең принциплары  1946 елда Америка галиме Джон фон Нейман тарафыннан тәкъдим ителә. Ул принципларның күбесе хәзерге компьютерларда саклана.
Компьютер ике төрле хәтергә ия:
· эчке (оператив)

· тышкы (озак вакытлы)  хәтер
Оператив хәтер – мәгълүматны электр энергиясе белән туенган вакытта гына саклый торган электрон җайланма. Токтан аерганда, мәгълүмат юкка чыга. Программа башкарылганда эчке хәтердә саклана. Бу кагыйдә фон Нейманның программаны саклау  принцибы дип атала. 
Тышкы хәтер дип төрле магнит саклагычларны (тасмалар, дисклар), оптик дисклар, флеш-карталарны атыйлар. Аларда мәгълүмат саклау өчен электр белән даими туену кирәкми. 
Әгәр дә мәгълүмат  бары тик ике тамга аша гына бирелә икән, мондый эзлеклелек икешәрле кодлаштыру дип атала. 

Компьютер хәтерендәге бирелмәләр һәм программалар икеле код рәвешенә ия. 
1 бит хәтердә 1 бит мәгълүмат саклана.
Компьютерның эчке хәтеренең үзлекләре:
· дискретлык (объект кисәкчекләрдән төзелгән)

· адреслану (байтның тәртип номеры аның адресы дип атала)
Мәгълүматны хәтергә кертү һәм хәтердән алу адреслар буенча тормышка ашырыла.
Тышкы хәтер җайланмасы – мәгълүматны саклый торган магнитлы җайланма ул.

*  магнитлы дисклы туплагычлар  (НМД)
*  дисководлар

Оптик (лазер) дискларда мәгълүмат язуның һәм укуның оптик ысулы кулланыла.

Лазер дисклар:

* CD-ROM (уку өчен генә)
* CD-RW
* DVD-ROM

* DVD-RW
3. Үзләштерелгән белемнәрне ныгыту.
Практик эш. Клавиатура тренажерында эшләү.
35бит, 40 биттәге сорауларга җавап бирү.
4. Йомгаклау.

Өй эше: §5, §6 (32-40бит) өйрәнергә, сорауларга җавап бирергә (35, 40 бит)

